
Respublikamız avtomo-
bil yollarının keyfiyyətinə görə 
dünya ölkələri arasında 24-27-ci 
yerləri bölüşür. Dəmir yollarının 
səmərəliliyinə görə 11-ci yerdədir. 
Hava nəqliyyatının səmərəliliyinə 
görə isə 12-ci yeri tuturuq. Təbii ki, 
bunlar böyük səylər, düşünülmüş 
siyasət, nəqliyyat infrastrukturuna 
qoyulan vəsait hesabına əldə olu-
nub. Son 17 il ərzində magistral, 
şəhərlərarası və kənd yolları da 
daxil olmaqla 17 min kilometrdən 
çox avtomobil yolu istifadəyə 
verilib. Proses bu gün də davam 
etdirilir. Bu il azad edilmiş torpaq-
larda da yol infrastrukturunun ya-
radılmasına start verilib. Hazırda 
Füzulidən Şuşaya yeni yol çəkilir.

Azərbaycanın təşəbbüsü 
ilə inşa olunmuş Bakı-Tbilisi-
Qars dəmir yolu bölgəmizdə 
və bütövlükdə Avrasiyada yeni 
nəqliyyat xəritəsini yaradıb. 
Şimal-Cənub nəqliyyat dəhlizi ilə 
daşınan yüklərin həcmi təxminən 
20 faiz artıb. Prezident bununla 
bağlı deyib: “Bizim dəmir yolu inf-
rastrukturumuzdan bir çox ölkələr 
istifadə edir. Hazırda Çin–Qaza-
xıstan–Xəzər dənizi–Azərbaycan–
Avropa marşrutu, eyni zamanda, 
Əfqanıstan–Türkmənistan–Xəzər 
dənizi–Azərbaycan–Avropa marş-
rutu mövcuddur”.

Bu gün Azərbaycan Xəzərdə 
ən böyük donanmaya sahibdir 
və hər il donanmaya yeni gəmilər 
təqdim edilir. Bakı Beynəlxalq 
Dəniz Ticarət Limanı Xəzər 
dənizində yükdaşımaların təşkili 
üçün əvəzolunmaz rol oynayır. 
Bakı gəmiqayırma zavodunda bü-
tün növ gəmilər hazırlanır. Təyyarə 
parkımız hazırda dünyadakı ən 
müasir parklardan biridir. Bakıdakı 
Heydər Əliyev Beynəlxalq Hava 
Limanı beşulduzludur və dünyada 
belə hava limanlarının sayı 10-a 
yaxındır. Liman MDB-də birinci 
yerdədir. Son illərdə ölkədə 7 hava 
limanı inşa edilmişdir. Onlardan 
6-sı beynəlxalq statusa malikdir. 
Bu yaxınlarda Füzuli şəhərində 
yeni beynəlxalq hava limanının 
inşasına start verilib. Azad edilmiş 
torpaqlarda ikinci beynəlxalq hava 
limanı da inşa ediləcək.

Texnoloji inkişaf haqqında da-
nışan dövlət başçısı, ilk növbədə, 
peykləri qeyd etdi: “Biz peykləri 

orbitə çıxaranda bəziləri sual 
verirdilər ki, bu, nə üçün lazımdır. 
Ancaq həyat göstərdi ki, bu, bizə 
çox lazımdır... Vətən müharibəsi 
dövründə düşmənin hərəkətlərini 
onlayn formatda izləmək və onla-
rın təxribatlarının qarşısını almaq, 
əlbəttə ki, bizə əlavə üstünlük 
yaratdı. Təsadüfi deyil ki, Vətən 
müharibəsi, Azərbaycanın apar-
dığı əməliyyatlar dünyada hərbi 
ekspertlər tərəfindən XXI əsrin 
müharibəsi adlandırıldı. Çünki bu, 
texnoloji inkişaf baxımından bir 
yenilik idi”.

Prezident İlham Əliyev ölkədə 
aparılan hərtərəfli islahatlardan 
danışarkən bildirib ki, Azərbaycan 
müstəqil siyasət yürüdür, heç bir 
ölkədən asılı deyil. Azərbaycan 
bütün qonşuları ilə mehriban 
münasibətdədir, lakin milli ma-
raqlar həmişə birinci yerdədir. 
Buna görə də müstəqillik illəri 
ərzində əldə olunmuş bütün 
nailiyyətlər xalqımızın müstəqilliyə 
sadiq olmasına, siyasi və iqtisa-
di sahələrdə çox ciddi islahatlar 
həyata keçirildiyinə görə qazanılıb. 
Ölkədə aparılan infrastruktur, kadr 
və sosial islahatlardan danışan 
dövlət başçısı qeyd edib ki, yeni 
hökumət əsas diqqətini əhalinin 
artması ilə bağlı böyük çağırış 

üzərinə yönəldəcək. Buna görə 
də ölkədə iqtisadi artım əhalinin 
artımına uyğun gəlməlidir. 

Müstəqillik illərində əhalinin 
sayı 7 milyondan 10 milyona 
qədər artıb. Bu, o deməkdir ki, 
əhaliyə əlavə infrastruktur, əlavə 
ərzaq təminatı tələb olunur. Ölkə 
əhalisi hər il 100 mindən çox artır. 
Bu isə o deməkdir ki, ildə azı 
100 min iş yerinə ehtiyac yaranır. 
Dövlət başçısı qeyd edib ki, bu, 
asan deyil. Hökumət bu məsələ 
ilə məşğul olacaq. Biz yoxsulluğu 
bugünkü səviyyədə - 5 faizdən 

aşağı səviyyədə saxlamağa çalı-
şacağıq. Həmçinin bizim birbaşa 
xarici borcun azaldılması ilə bağlı 
uzunmüddətli strategiyamız var. 
Bu gün bu borc çox aşağıdır, 
ümumi daxili məhsulun 17 faizini 
təşkil edir. Lakin bizim hədəfimiz 
onu ümumi daxili məhsulun 10 
faizinə qədər endirməkdir. Əlbəttə 
ki, inflyasiyanın keçən il olduğu 
kimi, 2,5 faiz səviyyəsində, aşağı 
səviyyədə saxlanılması məsələsi 
üzərində də işləyəcəyik. İnsan-
ların gəliri həmişə inflyasiyanı 
üstələməlidir, habelə iş yerlərinin 
yaradılması da demoqrafik artım-
dan daha çox olmalıdır.

Prezident İlham Əliyev ma-
yın 30-da Türkiyə Respublika-

sının nəqliyyat və infrastruktur 
naziri Adil Karaismailoğlunu 
qəbul edərkən İkinci Qarabağ 
savaşından sonra yeni bir dəhliz 
üzərində çalışdığımızı bəyan 
edib. Bu, Zəngəzur dəhlizidir. 
Artıq beynəlxalq müstəvidə də 
bunun adı məhz Zəngəzur dəhlizi 
kimi təsbit edildi. Bu da Türkiyə 
ilə Azərbaycan arasında yeni bir 
bağlantını təmin edəcək. Dövlət 
başçısı deyib ki, müharibədən 
sonra ilk mərhələdə Ermənistan 
bu məsələ ilə bağlı öz etirazı-
nı bildirsə də, son vaxtlar artıq 

bu dəhlizin qaçılmaz olması ilə 
bağlı məsələləri düzgün təhlil edir. 
Hazırda bununla bağlı üçtərəfli 
çərçivədə müzakirələr aparılır: 
“Biz artıq azad edilmiş torpaqlarda 
Horadizdən Ermənistan sərhədinə 
qədər dəmir yolunun çəkilişinə 
start verdik. Əminəm ki, yaxın iki 
il, bəlkə iki il yarım ərzində o dəmir 
yolu tam istismara veriləcəkdir. 
Naxçıvan dəmir yolunun böyük 
hissəsi fəaliyyətdədir və çatışma-
yan hissə də inşa ediləcək, bütün 
təlimatlar verilib. Ermənistan 
ərazisində Zəngəzur dəhlizinin 
önəmli hissəsi inşa edilməlidir. 
Beləliklə, yeni bir dəhliz açılacaq 

və Türkiyə-Azərbaycan arasında 
bu bağlantı daha da möhkəm 
olacaqdır”.

Cənab İlham Əliyev ma-
yın 25-də “Signify” (əvvəlki adı 
“Philips Lighting”) şirkətinin baş 
icraçı direktoru Erik Rondolatı 
qəbul edərkən şirkət tərəfindən 
Azərbaycanda həyata keçirilən 
layihələrin icrası ilə bağlı 
məsələləri müzakirə edib, görülən 
işlərdən məmnunluğunu bildirib. 
E.Rondolat da Azərbaycanda apa-
rılan genişmiqyaslı islahatlar, yara-
dılan əlverişli biznes və investisiya 

mühitinə görə dövlətimizin başçısı-
na minnətdarlıq edib. O, Bakı və 
Sumqayıtda işlərin yekunlaşdığını, 
Şamaxıda isə başa çatmaq üzrə 
olduğunu bildirib. Onun sözlərinə 
görə, tətbiq olunmuş yeni texno-
logiyalar sayəsində layihələrdə 
elektrik enerjisinə 50 faiz qənaət 
təmin edilib. Gələcəkdə isə bu 
qənaət 75-80 faizə çatdırılacaq.

Prezident İlham Əliyev 
yeni texnologiyaların Gəncə, 
Mingəçevir, Şəki, Qəbələ, Şirvan 
və Lənkəran şəhərlərində də 
küçə işıqlandırılmasında tətbiqinin 
vacibliyini qeyd edib. Şirkət direk-
torunun sözlərinə görə, işğaldan 
azad edilmiş ərazilərin, xüsusən 
Şuşa və Ağdam şəhərlərinin 

baş planlarının hazırlanması 
istiqamətində ciddi işlər gedir 
və şirkətinin baş planların ha-
zırlanması prosesinə qoşulması 
məqsədəuyğundur. Söhbət za-
manı yeni işıq texnologiyalarının 
tətbiqi ilə tərəvəzçilikdə, quşçuluq 
və balıqçılıq təsərrüfatlarında 
yüksək məhsuldarlığa nail olun-
ması üçün pilot layihələrin həyata 
keçirilməsi ilə bağlı məsələlər 
müzakirə olunub.

Məhz ölkədə aparılan iqtisadi 
islahatların mühüm nəticələrindən 
biridir ki, mayın 15-də Qəbələ 

Dəmir Yolu vağzalının və Ləki 
stansiyası-Qəbələ birxətli dəmir 
yolunun açılışı olub. Dəmir yolla-
rının müasirləşdirilməsi ölkəmizin 
iqtisadi potensialını nümayiş 
etdirməklə yanaşı, həm də sosial 
sahənin inkişafına yüksək diqqətin 
real göstəricisidir.

Azərbaycan Prezidenti mayın 
10-da Naxçıvan Muxtar Res-
publikasına səfəri çərçivəsində 
Azərbaycan Televiziyasına 
müsahibəsində də deyib ki, 
Ordubad dəmir yolu stansiyası ilə 
tanışlığı təsadüfi xarakter daşımır. 
Bunun çox böyük rəmzi mənası 
var: “Bu yaxınlarda buradan 
təqribən 50-60 kilometr uzaqlıqda 
yerləşən Mincivan qəsəbəsinin 

ermənilər tərəfindən dağıdılmış 
dəmir yolu stansiyasında baxış ke-
çirdim. Orada dəmir yolu mövcud 
deyil. Mənfur düşmən bütün dəmir 
yolu infrastrukturunu dağıdıbdır, 
talan edibdir. Orada bir mərkəz 
olacaq, burada bir mərkəz olacaq. 
Zəngilanı Naxçıvanla ayıran cəmi 
40 kilometrlik Zəngəzur dəhlizidir, 
hansı ki, açılmalıdır və açılacaq-
dır... Biz bu məsələni daha çox 
Rusiya tərəfi ilə müzakirə edi-
rik. Şərqi Zəngəzur bölgəsində 
yerləşən Zəngilanı bizim qədim 
torpağımız olan Qərbi Zəngəzurla, 
ondan sonra Ordubad vasitəsilə 
Naxçıvanla və Türkiyə ilə 
birləşdirmək bizim növbəti tarixi 
nailiyyətimiz olacaq. Əminəm 
ki, bu, olacaqdır, məndə heç bir 
şübhə yoxdur”.

Prezidenti İlham Əliyev aprelin 
28-də Dünya İqtisadi Forumu-
nun prezidenti Borge Brende 
ilə videokonfrans formatında 
görüşü zamanı da ölkəmizlə 
forum arasında uzunmüddətli 
səmərəli əməkdaşlığın həyata 
keçirildiyini vurğulayıb. Bildirib 
ki, Azərbaycan ilə Dünya İqtisadi 
Forumu ölkəmizdə qeyri-neft sek-
torunun inkişafı sahəsində uğurla 
əməkdaşlıq edir. Dövlətimizin 
başçısı işğaldan azad olunmuş 
ərazilərdə yenidənqurma prosesi-
nin getdiyini, qarşıda nəhəng işlər 
durduğunu və böyük bir ərazinin 
tamamilə yenidən qurulacağını 
qeyd edib. İndi səylərin əsas 
istiqaməti ərazilərin yenidən qurul-
ması olacaq.

Görüşdə dövlət başçısı Dünya 
İqtisadi Forumunun Dördün-
cü Sənaye İnqilabı Mərkəzləri 
Şəbəkəsinin Azərbaycan 
Mərkəzinin MDB regionunda 
ilk olaraq Bakıda yaradılması-
na görə minnətdarlığını bildirib, 
iqtisadiyyatı şaxələndirmək və 
islahatları davam etdirmək üçün, 
eləcə də investisiyaların cəlbi 
baxımından mərkəzin böyük rol 
oynayacağını bildirib. Beləliklə, 
iqtisadi islahatlar istər regional, 
istərsə də beynəlxalq səviyyələrdə 
əməkdaşlıq şəraitində uğurla 
həyata keçirilir və özünün müsbət 
nəticələrini verir. 

Paşa ƏMİRCANOV,  
“Xalq qəzeti”

İqtisadi islahatlar 
uğurla həyata keçirilir
Azərbaycan Prezidenti İlham Əliyevin rəhbərliyi ilə həyata 

keçirilən islahatlar uğurla davam etməkdədir. Keçən ilin 
sentyabrında başlamış Vətən müharibəsində Ermənistan 

üzərində şanlı Qələbə qazanıldıqdan sonra dövlət başçısının isla-
hatyönümlü addımları yenidən start götürüb. Azərbaycan lideri istər 
ölkə daxilində, istərsə də beynəlxalq forumlarda ölkəmizin apardığı 
islahatların müsbət reaksiya doğurduğunu bildirib. Onun sözlərinə 
görə, son illərdə Davos Ümumdünya İqtisadi Forumunun hesabatla-
rında da ölkəmizin nailiyyətləri xüsusilə qeyd edilir.

Ermənistan bu gün ötən illərdəki 
dağıdıcı fəaliyyətinin ağrılarını yaşayır 

Belə demək mümkünsə, ölkə rəhbəri 
verilən heç bir sualdan yayınmadı, bütün 
məsələlərə mahiyyəti üzrə hərtərəfli aydınlıq 
gətirdi, intellekti, diplomatik məharəti, 
respublikamızda, bölgədə və beynəlxalq 
aləmdə gedən proseslər barədə tam 
məlumatlılığı, elmi-politoloji biliyi ilə indiki və 
gələcək reallığı dərindən təhlil etdi. 

Birmənalı şəkildə demək olar ki, Prezident 
İlham Əliyev Vətən müharibəsi getdiyi 
günlərdə olduğu kimi, indiki post-konflikt 
zamanında da özünün müdrik informasiya 
strategiyası ilə Ermənistanın və erməni 
lobbisinin, eyni zamanda, Azərbaycanı 
istəməyən xarici qüvvələrin tərksilah 
edilməsində önəmli fəaliyyət göstərir. 

Ümumiyyətlə, dövlətimizin başçısının 
reallığa, dürüstlüyə əsaslanan informasiya 
strategiyası müharibə dövründə Ermənistan–
Azərbaycan münaqişəsi, Vətən müharibəsi 
haqqında həqiqətlər barədə dünya 
ictimaiyyətini ətraflı məlumatlandırmağa 
şərait yaratdığı kimi, bu gün də regionun 
gələcəyi ilə bağlı planlar, işğaldan azad 
olunmuş ərazilərdə yenidənqurma və bərpa 
işləri, erməni vandallığının mənəvi və hüquqi 
nəticələri barədə dünyaya dolğun məlumat 
verməyə şərait yaradır. 

Fikrimin təsdiqi olaraq diqqəti bir neçə 
məqama yönəltmək istərdim. Prezident 
İlham Əliyev Nizami Gəncəvi Beynəlxalq 

Mərkəzinin “Cənubi Qafqaz: Regional 
inkişaf və əməkdaşlıq perspektivləri” adlı 
müzakirələrində konkret faktlara söykənən 
fikirləri ilə Ermənistanın 30 il ərzində səhv 
yolla gedərək işğal faktına görə Azərbaycanla 
əməkdaşlıqdan, regional layihələrdən 
məhrum olduğunu, bununla da hərbi təcavüz 
üzündən bu ölkənin onilliklər geri düşdüyünü, 
inkişafdan qaldığını, hazırda isə dərin siyasi, 
sosial-iqtisadi böhran yaşadığını bildirdi. 

Bəli, Ermənistan ötən illər ərzində 
ancaq dağıdıcılıqla məşğul olub, bu ölkənin 
siyasi-ideoloji rəhbərliyi Azərbaycanla 
bağlı tamamilə qeyri-real mənzərə yaradıb. 
İndi Ermənistan bunun dəhşətli ağrılarını, 
fəsadlarını yaşayır. 

Ermənistan Azərbaycanın 
yaşayış məntəqələrinin adlarını 
dəyişdirib tarixi silməyə ümid 
bəsləməklə sivilizasiyadan, 
inkişafdan kənarda qalıb. İndiki 
şəraitdə isə bu yoldan dönməsə, 
sağlam düşüncə ilə gələcəyə 
baxmasa vəziyyəti daha da 
ağırlaşacaq və beləliklə, növbəti 
faciələrlə üzləşəcək. 

Ermənistan bu gün də 
revanşist hisslərdən yaxa qurtara 
bilmir. Məğlub ölkədə bir-birini 
məhv etməyə hazır olan bütün 

siyasi qüvvələr fəaliyyətlərini ancaq 
Azərbaycanofobiya üzərində qurmağa 
çalışır, müharibədən sonra da Azərbaycanın 
nümayiş etdirdiyi xoş mərama– Ermənistan 
vətəndaşlarına işğaldan azad olunan 
ərazilərdən keçərək işğalçı ölkənin 
şəhərlərini birləşdirən magistral yolun 21 
kilometrindən istifadəyə icazə verməsi, 
könüllü şəkildə erməni hərbçiləri azad etməsi 
kimi hallara laqeyd münasibət bəsləyirlər. 
Bir sözlə, dövlətimizin başçısının vurğuladığı 
kimi, Ermənistan təəssüf ki, minnətdarlıq 
ünvanının Azərbaycan olmasını hələ də dərk 
etmir.

Cəlil BAXŞIYEV,  
YAP Lerik rayon təşkilatının sədri

Nizami Gəncəvi Beynəlxalq Mərkəzi 
tərəfindən mayın 21-də videoformatda keçirilən 
“Cənubi Qafqaz: Regional inkişaf və əməkdaşlıq 
perspektivləri” adlı müzakirələrin gedişini 
televiziyadan diqqətlə izlədim. Dövlətimizin 
başçısı cənab İlham Əliyevin çıxışında və 
suallara cavablarında səslənən fikirlərlə bağlı 
bəzi məqamları oxucularla bölüşmək istərdim. 
Əvvəla möhtərəm Prezidentimiz bu platfor-
ma vasitəsi ilə ölkəmizdə, regionda, eləcə də 
dünyada baş verən mühüm proseslərə dair 
Azərbaycanın mövqeyini, Ermənistana yönələn 
mesajları dəqiq, məntiqli, faktlara söykənən 
cavabları ilə beynəlxalq aləmə çatdırdı. 

Azərbaycanın beynəlxalq nüfuzu artır 
Müsahibimiz Demokratiya və İnsan Hüquqları Komitəsinin 

sədri, hüquq üzrə fəlsəfə doktoru Çingiz Qənizadədir.

– Cənubi Qafqaz regionunda 
ciddi dəyişikliklər baş verdi-
yi bir vaxtda Nizami Gəncəvi 
Beynəlxalq Mərkəzinin 
bu mövzuya həsr olun-
muş müzakirələrini necə 
qiymətləndirirsiniz?

– Nizami Gəncəvi Beynəlxalq 
Mərkəzinin nüfuzu getdikcə yüksəlir 
və mərkəzin beynəlxalq aləmdəki 
mövqeyi daha da möhkəmlənir. 
Bunu dünyanın bir çox tanınmış 
diplomatlarının tədbirdə iştirakı da 
təsdiqlədi. Mərkəzin təklif etdiyi 
“Cənubi Qafqaz: Regional inkişaf 
və əməkdaşlıq perspektivləri” adlı 
videoformatda keçirilən müzakirələri 
yüksək qiymətləndirirəm. Çünki 
hazırda Cənubi Qafqazda vəziyyət 
tamamilə dəyişib. Ermənistanın 30 illik 
işğalçı siyasətinə son qoyulub. Artıq 
Ermənistanın vəhşiliklərini əks etdirən 
ərazilərdə abadlıq, bərpa işlərinə start 
verilib. Düşünürəm ki, gündəlikdə 
duran mövzu çox zəruri və aktual idi. 
Çünki regionda yaranmış vəziyyət yeni 
yanaşmalar tələb edir.

Nizami Gəncəvi Beynəlxalq 
Mərkəzi Bakı Qlobal Forumundan baş-
qa bir sıra tədbirlərin də keçirilməsində 
təşəbbüskardır. Bir sözlə, mərkəz 
bəşəriyyətin üzləşdiyi çağırışların 
müzakirə edildiyi platformaya çev-
rilib. Bu qurum səkkiz illik fəaliyyəti 
dövründə çevrəsinə beynəlxalq 
üzvlər cəlb edib. Nəticədə, mərkəzin 
beynəlxalq aləmdəki nüfuzu daha da 
artıb, mühüm beynəlxalq təşkilatlarla 
və dünyanın elmlər akademiyaları, 
elmi təsisatları ilə əməkdaşlığı daha 

da genişləndirib. Dünyanı pandemiya 
kabusu bürüdüyü bir vaxtda mərkəz 
koronavirusun törətdiyi fəsadlara 
biganə qalmayıb, bu qorxulu virusa 
qarşı mübarizədə həmrəylik nümayiş 
etdirib. 

– Prezident İlham Əliyevin 
tədbirdəki çıxışı, eləcə də ona 
ünvanlanmış suallara faktlarla 
ətraflı cavab verməsi böyük 
maraqla qarşılandı...

– Möhtərəm Prezidentimizin 
çıxışı, həmişə olduğu kimi, bu dəfə də 
böyük maraqla izlənildi. Dövlətimizin 
başçısı ona ünvanlanmış sualları 
cavablandırarkən bir daha bəlli oldu 
ki, Azərbaycanın əlaqələri, xüsusilə, 
dünyanın super gücləri ilə əməkdaşlığı 
daha da genişlənib. Xüsusilə, 
Ermənistan üzərindəki tarixi qələbədən 
sonra Azərbaycanın dünya birliyindəki 
reytinqi daha da yüksəlib. Ölkə rəhbəri 
mərkəzin pandemiya dövründə çox 
yaxşı fəaliyyət göstərdiyini diqqətə 

çatdırdı: “Mərkəz yeni şəraitə özünü 
çox müdrik formada uyğunlaşdırdı. 
Pandemiya ilə bağlı vəziyyətdən asılı 
olmayaraq, öz fəaliyyətini yeni forma-
da davam etdirdi. Eyni zamanda, bu 
fəal işin aparıldığı səkkiz il ərzində 
mərkəz dünyada aparıcı beynəlxalq 
təsisatlardan birinə çevrilmişdir. Onun 
geniş fəaliyyəti, əslində, dünyada 
sülh, əməkdaşlıq, təhlükəsizlik və 
sabitlik işinə xidmət edir. Mərkəzin 
üzvləri ölkələrinə, yaxud beynəlxalq 
təşkilatlara uzun illər rəhbərlik etmiş 
məşhur dünya siyasətçiləridir. Sizin 
təcrübəniz həqiqətən unikaldır. Bir 
sözlə, bu cür təcrübənin bir araya 
toplanması, hesab edirəm ki, bugünkü 
dünyada nadir hadisədir”.

– Azərbaycanın mərkəzin 
budəfəki tədbirinə qalib ölkə 
kimi qoşulması diqqətçəkən 
məqamlardan biri idi. Bu barədə 
Sizin də fikirlərinizi bilmək ma-
raqlı olardı. 

– Hər birimiz üçün qürurverici haldır 
ki, respublikamız bu tədbirə qalib 
ölkə kimi qoşulmuşdu. Azərbaycan 
30 il idi ki, Ermənistanın işğalçılıq 
siyasətinə məruz qalmış, torpaqlarının 
20 faizi zəbt olunmuş, bir milyondan 
artıq soydaşımız doğma ata-baba 
yurdlarından didərgin salınmışdı. 
Bir sıra beynəlxalq təşkilatların və 
Qərbin bəzi dövlətlərinin dünyada 
baş alıb gedən ikili standartlarına, 
təhdid və təzyiqlərinə baxmayaraq, 
biz ordumuzun gücü ilə düşməni 
darmadağın etdik və 30 illik işğala 
son qoyduq. Dövlətimizin başçısı bu 
mühüm faktı da diqqətə çatdırdı. Dedi 
ki, bu gün Ermənistanın ordusu belə 
yoxdur. O, tamamilə məhv edilib. Ölkə 
altı aydan çoxdur ki, siyasi böhran 

içindədir. Cəmiyyətdə böyük dərəcədə 
inamsızlıq yaranıb, qarşılıqlı ittiham 
irəli sürülür. Bəzi siyasi liderlərin 
ritorikası hər hansı bir çərçivədən tam 
uzaqdır.

Ermənistanın işğalçılıq siyasəti 
bu ölkəyə ciddi zərbə vurub. Bu 
müddət ərzində işğalçı ölkə bütün 
qlobal layihələrdən kənarda qa-
lıb. Azərbaycanın razılığı olmadan 
Ermənistan regionda hər hansı bir 
layihəyə qoşula bilməz. Onlar özləri 
də dərk etdilər ki, işğalçı siyasətdən əl 
çəkməməkdə böyük səhvə yol veriblər. 
Hazırda Ermənistan siyasi böhran 
içərisində boğulur. 

Tədbir iştirakçılarına bir daha bəlli 
oldu ki, Dağlıq Qarabağ münaqişəsi, 
ilk növbədə, Azərbaycan tərəfindən, 
sonra isə ötən ilin 10 noyabr tarixli 
Rusiya, Azərbaycan və Ermənistan 
dövlət başçılarının imzaladıqları birgə 
bəyanatla artıq həll olunub. Hazırda 
Cənubi Qafqaz regionunda kəskin 
dəyişikliklər baş verib və yeni bir dövr 
başlanıb. Dövlət başçımız da qeyd 
etdi ki, Azərbaycan gələcəyə nəzər 
salmağa, vahid inteqrasiya edilmiş 
Cənubi Qafqaz regionunun bir hissəsi 
olaraq öz gələcəyini planlaşdırmağa 
hazırdır: “Zəngəzur dəhlizi açıldıqdan 
sonra bütün region ölkələri üçün yeni 
imkanlar yaranacaq. Bu səbəbdən, 
bildirmək istəyirəm ki, Azərbaycan 
əməkdaşlığa və ümumi gələcəyimizin 
planlaşdırılmasına açıqdır, çünki biz 
istəsək də, istəməsək də qonşuyuq 
və yanaşı yaşamalıyıq və bir daha bu 
birgə yaşamanı öyrənməliyik”.

 Müsahibəni qələmə aldı: 
Əliqismət BƏDƏLOV,  

“Xalq qəzeti”

Gəncə Şəhər İcra Hakimiyyətinin başçısı Niyazi Bayramovun 
müvafiq tapşırığı ilə Vətən müharibəsi zamanı şəhid olanların 
ailələri və qazilərlə  görüş keçirilib. 

Görüşdə şəhər icra hakimiyyəti 
başçısının birinci müavini Səməd 
Tomuyev, Kəpəz Rayon İcra 
Hakimiyyətinin başçısı Eldəniz 
Xudiyev, Nizami Rayon İcra 
Hakimiyyətinin başçısı Nizami 
Hacıyev, struktur, müəssisə və 
təşkilat rəhbərləri iştirak ediblər.  
Mövcud pandemiya qaydalarına 
uyğun olaraq təşkil olunan qəbulda 
onları narahat edən problemlər və 
müraciətlər dinlənilib. 

Görüşdə səsləndirilən məsələlər 
arasında iş, evlə təminat, müalicə, 
qaz və su ilə bağlı yaranan 
çətinliklərin aradan qaldırılması kimi 
məsələlər üstünlük təşkil edib.

Vətəndaşların müraciətləri 
dinlədildikdən sonra Səməd Tomuyev 
mövcud çatışmazlıqların qısa 
zamanda həlli üçün yerli əlaqədar 
orqanların nümayəndələrinə müvafiq 
tapşırıqlar verib. Digər məsələlər 
isə araşdırılaraq, qanunamüvafiq 
qaydada həll edilmək üçün 
qeydiyyata götürülüb.

Şəhid ailələri və qazilər Prezident 
İlham Əliyevin, Birinci vitse-prezident 
Mehriban xanım Əliyevanın və şəhər 
rəhbərliyinin onlara göstərdikləri 
xüsusi diqqət və qayğıya görə öz 
minnətdalıqlarını bildiriblər. 

Hamlet QASIMOV,  
“Xalq qəzeti”nin bölgə müxbiri

Gəncədə şəhid ailələri və qazilərlə görüş keçirilib

